
1. Uvod

Ovaj document predstavlja analitički i zagovarački osvrt zasnovan na dugogodišnjoj praksi 
Udruženja Vaša prava BiH u pružanju besplatne pravne pomoći, strateškog zastupanja i promocije 
ljudskih prava marginalizovanih i ugroženih grupa u Bosni i Hercegovini. Dokument je izrađen kao 
odgovor na kontinuirane i sistemske prepreke s kojima se suočavaju pojedinci i grupe u 
ostvarivanju osnovnih ljudskih prava, uprkos formalno uspostavljenom normativnom okviru koji 
garantuje visok nivo zaštite ljudskih prava u skladu sa Ustavom Bosne i Hercegovine i 
međunarodnim standardima. 

Svrha ovog dokumenta jeste da, u svjetlu aktuelnog društveno političkog, pravnog i 
institucionalnog konteksta u 2026. godini, ponudi sveobuhvatnu analizu ključnih strukturnih i 
sistemskih problema koji utiču na pristup pravima, te da ukaže na dugoročne i kumulativne 
posljedice pravne, socijalne i ekonomske isključenosti marginalizovanih grupa. Policy brief ne teži 
samo deskriptivnom prikazu problema, već ima izraženu zagovaračku dimenziju, usmjerenu ka 
unapređenju javnih politika, jačanju institucionalne odgovornosti i dosljednijoj primjeni 
postojećih zakonskih i međunarodnih obaveza. 

Dokument se oslanja na empirijsko iskustvo stečeno kroz hiljade individualnih predmeta 
besplatne pravne pomoći, upravne i sudske postupke, strateška parničenja, kao i kontinuiranu 
saradnju sa domaćim institucijama i međunarodnim organizacijama. Ovakav pristup omogućava 
sagledavanje jaza između formalno priznatih prava i njihove stvarne dostupnosti u praksi, što 
predstavlja jednu od ključnih karakteristika sistema zaštite ljudskih prava u Bosni i Hercegovini. 

Poseban naglasak u ovom policy briefu stavljen je na koncept pristupa pravdi kao objedinujući i 
horizontalni okvir analize. Pristup pravdi se u ovom dokumentu ne posmatra isključivo kao pravo 
na pristup sudovima, već kao širi skup uslova koji omogućavaju pojedincima da efikasno, 
pravovremeno i nediskriminatorno ostvare svoja prava pred svim nadležnim institucijama. To 
podrazumijeva dostupnost informacija o pravima, postojanje djelotvornih pravnih lijekova, 
razumnu dužinu postupaka, izvršenje sudskih odluka, kao i stvarnu mogućnost korištenja 
besplatne pravne pomoći. 

U kontekstu Bosne i Hercegovine, pristup pravdi je dodatno opterećen složenom ustavnom 
strukturom, fragmentiranim zakonodavnim okvirom i neujednačenom institucionalnom praksom 
na različitim nivoima vlasti. Ovi faktori proizvode pravnu nesigurnost i dovode do situacije u kojoj 
ostvarivanje prava u velikoj mjeri zavisi od mjesta prebivališta, administrativnog statusa i 
diskrecione procjene pojedinih organa, što je suprotno osnovnim principima jednakosti pred 
zakonom i vladavine prava. 

Dokument polazi od pretpostavke da dugotrajna nemogućnost ostvarivanja prava ne predstavlja 
samo individualni problem korisnika, već ima šire društvene posljedice, uključujući produbljivanje 
siromaštva, jačanje socijalne isključenosti, gubitak povjerenja u institucije i slabljenje društvene 
kohezije. Iz tog razloga, unapređenje pristupa pravdi i efektivne zaštite prava marginalizovanih 
grupa predstavlja ne samo pitanje zaštite ljudskih prava, već i ključno pitanje održivog društvenog 
razvoja i demokratske stabilnosti. 

Ovaj dokument ima za cilj da posluži kao alat za donosioce odluka, institucije, međunarodne 
partnere i organizacije civilnog društva, pružajući argumentovanu osnovu za planiranje i 
sprovođenje reformi u periodu 2026–2028. godine. Dokument nastoji da doprinese 
konstruktivnom dijalogu između relevantnih aktera, te da kroz jasno identifikovane probleme i 
preporuke podstakne sistemske promjene koje će osigurati stvaran i jednak pristup pravima za 
sve građane Bosne i Hercegovine. 

2. Metodološki okvir i izvori 

Analiza je zasnovana na kvalitativnim i deskriptivnim metodama, uključujući analizu individualnih 
predmeta besplatne pravne pomoći, strateških sudskih postupaka, upravnih sporova, te 
kontinuiranog praćenja institucionalne prakse na svim nivoima vlasti. Korišteni su i nalazi iz 
postupaka pred domaćim sudovima, Ustavnim sudom BiH i međunarodnim mehanizmima zaštite 
ljudskih prava. 

Metodološki pristup oslanja se na princip empirijske validacije normativnih rješenja, pri čemu se 
zakonodavni okvir analizira kroz njegovu stvarnu primjenu u svakodnevnom životu korisnika. 
Time se izbjegava formalistički pristup i omogućava identifikacija sistemskih slabosti koje nisu 
vidljive isključivo kroz analizu propisa. 

3. Normativni i institucionalni kontekst u Bosni i 
Hercegovini 

Bosna i Hercegovina formalno raspolaže snažnim normativnim okvirom zaštite ljudskih prava, koji 
uključuje direktnu primjenu Evropske konvencije o ljudskim pravima i njenih protokola, uz njihov 
ustavni prioritet nad svim drugim zakonodavstvom. Ovakvo ustavno rješenje, barem na 
normativnom nivou, svrstava Bosnu i Hercegovinu među države sa najvišim formalnim 
standardima zaštite ljudskih prava u Evropi. Međutim, stvarna primjena ovih standarda u praksi 
je ozbiljno ograničena složenom i visoko decentralizovanom ustavnom i administrativnom 
strukturom države. 

Izrazita fragmentacija nadležnosti između države, entiteta, kantona i Brčko Distrikta, posebno u 
oblastima socijalne i zdravstvene zaštite, obrazovanja, zapošljavanja i socijalnih davanja, dovela 
je do uspostavljanja paralelnih i često neusklađenih sistema prava. Kao posljedica toga, obim, 
sadržaj i dostupnost pojedinih prava u velikoj mjeri zavise od mjesta prebivališta korisnika, 
fiskalnih kapaciteta administrativne jedinice i lokalne institucionalne prakse, što proizvodi 
strukturalnu nejednakost i posrednu diskriminaciju. 

Institucionalnu arhitekturu dodatno opterećuju preklapanje nadležnosti, nejasne linije 
odgovornosti između različitih nivoa vlasti, te nedostatak efikasnih i obavezujućih mehanizama 
međuinstitucionalne koordinacije. U takvom sistemu, odgovornost za neostvarivanje prava često 
se prebacuje između institucija, dok krajnji teret snose korisnici, koji se suočavaju sa dugotrajnim 
postupcima, kontradiktornim tumačenjima propisa i pravnom nesigurnošću. 

Ovakav normativno-institucionalni kontekst dovodi do situacije u kojoj formalne ustavne i 
međunarodne garancije prava ne rezultiraju jednakim standardima zaštite za sve građane, niti 
osiguravaju efektivan i predvidiv pristup pravima u praksi. Jaz između normativnih obaveza i 

njihove institucionalne implementacije predstavlja jedno od ključnih sistemskih obilježja pristupa 
pravima u Bosni i Hercegovini i centralni izazov za jačanje vladavine prava u 2026. godini. 

4. Horizontalni sistemski problemi u pristupu pravima 

4.1 Pravna fragmentacija i neujednačena primjena propisa 

Neusklađenost zakona i podzakonskih akata na entitetskom, kantonalnom i lokalnom nivou 
proizvodi situaciju u kojoj ista prava imaju različit sadržaj, obim i uslove ostvarivanja, čime se 
direktno narušava načelo jednakosti pred zakonom. Fragmentirani normativni okvir dovodi do 
toga da se osnovna socijalna, zdravstvena, obrazovna i radna prava ne ostvaruju kao univerzalna 
prava, već kao teritorijalno uslovljene privilegije, zavisne od administrativne pripadnosti 
korisnika. 

Ovakav sistem generiše pravnu nesigurnost i stvara dodatne prepreke za marginalizovane grupe, 
koje su često slabije informisane, ekonomski zavisne i ograničenih kapaciteta da se snalaze u 
složenim pravnim režimima. Fragmentacija propisa otežava pristup informacijama o pravima, 
povećava rizik od pogrešnog postupanja i u praksi vodi ka situaciji u kojoj ostvarivanje prava zavisi 
od individualne interpretacije službenika ili ustaljene lokalne prakse, umjesto od jasnih i 
predvidivih pravnih normi. 

Ovakvi obrasci su u više navrata prepoznati kao strukturni problem u izvještajima međunarodnih 
tijela, uključujući Vijeće Evrope i Evropsku komisiju, koji kontinuirano ukazuju na potrebu 
harmonizacije propisa i uspostavljanja minimalnih standarda prava dostupnih svim građanima, 
bez obzira na mjesto prebivališta. 

4.2 Dugotrajni postupci i šutnja administracije 

Upravni i sudski postupci u predmetima marginalizovanih grupa u Bosni i Hercegovini često traju 
nerazumno dugo, čime se krši pravo na suđenje i odlučivanje u razumnom roku, zagarantovano 
članom 6 Evropske konvencije o ljudskim pravima. Dugotrajnost postupaka dodatno je izražena 
u predmetima socijalne zaštite, statusnih prava, zdravstvenog osiguranja i radno-pravnih odnosa, 
gdje kašnjenje u odlučivanju ima direktne i ozbiljne posljedice po egzistenciju korisnika. 

Posebno problematična pojava jeste šutnja administracije, odnosno nepostupanje nadležnih 
organa u zakonom propisanim rokovima, bez ikakvog pravnog ili činjeničnog obrazloženja. 
Umjesto da šutnja administracije predstavlja izuzetak, ona se u praksi često pretvara u uobičajen 
obrazac postupanja, kojim se odgovornost za pokretanje pravne zaštite prebacuje na korisnike. 

Dodatni problem predstavlja ponavljanje upravnih postupaka, formalističko vraćanje predmeta 
na ponovno odlučivanje bez suštinskog otklanjanja prethodno uočenih nedostataka, te 
neujednačeno tumačenje procesnih pravila. Ovakva praksa obeshrabruje korisnike da istraju u 
zaštiti svojih prava, povećava troškove postupaka i produbljuje nepovjerenje u institucije. 

4.3 Neizvršavanje sudskih odluka i preporuka Ombudsmena 

Neizvršavanje pravosnažnih i izvršnih sudskih odluka, kao i ignorisanje preporuka Institucije 
ombudsmena za ljudska prava BiH, predstavlja jedan od najozbiljnijih izazova vladavini prava u 



7 | s t r a n a  
 

Bosni i Hercegovini. Sudska zaštita gubi svoj smisao ukoliko presude ostaju neprovedene, a 
pravna sigurnost građana se dovodi u pitanje kada organi javne vlasti ne postupaju po 
obavezujućim odlukama sudova. 

Praksa nepostupanja po sudskim presudama posebno je izražena u upravnim sporovima, gdje se 
nakon poništavanja rješenja i vraćanja predmeta na ponovni postupak često donose nova, gotovo 
identična rješenja, bez uvažavanja pravnih shvatanja suda. Ovakvo postupanje suprotno je 
standardima Evropskog suda za ljudska prava, prema kojima pravo na pravično suđenje obuhvata 
i pravo na izvršenje sudske odluke u razumnom roku. 

Slično tome, preporuke Institucije ombudsmena za ljudska prava BiH, iako predstavljaju važan 
korektivni mehanizam u sistemu zaštite prava, u praksi često ostaju bez stvarnog efekta. 
Izostanak obavezujućih mehanizama za njihovo provođenje dodatno slabi institucionalnu 
odgovornost i obesmišljava ulogu Ombudsmena kao nezavisne institucije za zaštitu ljudskih 
prava. 

Kumulativni efekat neizvršavanja sudskih odluka i preporuka Ombudsmena ozbiljno narušava 
povjerenje građana u institucije, produbljuje osjećaj pravne nepravde i potvrđuje percepciju da 
je pristup pravdi u Bosni i Hercegovini često formalan, ali ne i djelotvoran. 

5. Socijalna zaštita kao strukturna prepreka 
socijalnoj uključenosti 

5.1 Fragmentiran normativni okvir i teritorijalne razlike 

Sistem socijalne zaštite u Bosni i Hercegovini obilježen je izraženom normativnom 
rascjepkanošću, neujednačenim kriterijima za ostvarivanje prava i snažnom teritorijalnom 
zavisnošću socijalnih davanja i usluga. Nadležnosti u oblasti socijalne zaštite raspoređene su 
između entiteta, kantona i lokalnih zajednica, bez postojanja jedinstvenog državnog okvira koji bi 
osigurao minimalne i ujednačene standarde socijalne sigurnosti za sve građane. Kao posljedica 
toga, obim i sadržaj prava iz socijalne zaštite u velikoj mjeri zavise od mjesta prebivališta 
korisnika, administrativne prakse nadležnog organa i fiskalnog kapaciteta konkretne jedinice 
vlasti. 

Ovakav sistem proizvodi duboke teritorijalne nejednakosti, pri čemu osobe u identičnim 
socijalnim i ekonomskim okolnostima mogu ostvarivati potpuno različita prava, isključivo zbog 
administrativne pripadnosti. U praksi to dovodi do situacije u kojoj socijalna zaštita ne funkcioniše 
kao univerzalni mehanizam zaštite od siromaštva i socijalne isključenosti, već kao fragmentiran 
skup parcijalnih mjera, čiji domet i dostupnost variraju širom zemlje. Takav pristup je suprotan 
osnovnim principima socijalne države i obavezama koje Bosna i Hercegovina ima prema 
međunarodnim instrumentima zaštite ekonomskih i socijalnih prava. 

Dodatni problem predstavlja činjenica da se teritorijalne razlike često produbljuju u uslovima 
ekonomskih kriza, inflacije i rasta troškova života, kada lokalne zajednice sa slabijim fiskalnim 
kapacitetima nisu u mogućnosti da adekvatno odgovore na povećane potrebe socijalno 
ugroženog stanovništva. Na taj način, postojeći normativni okvir ne samo da ne ublažava socijalne 
nejednakosti, već ih u određenim okolnostima dodatno produbljuje. 

5.2 Administrativne barijere i institucionalna praksa 

Pored normativne fragmentacije, pristup socijalnoj zaštiti u Bosni i Hercegovini dodatno je otežan 
administrativnim barijerama i institucionalnom praksom koja je često obilježena formalizmom, 
restriktivnim tumačenjem propisa i nedovoljnom senzibiliziranošću prema potrebama ranjivih 
grupa. Postupci ostvarivanja prava iz socijalne zaštite u pravilu zahtijevaju obimnu i složenu 
dokumentaciju, uključujući potvrde i uvjerenja koja korisnici često nisu u mogućnosti pribaviti 
bez dodatne institucionalne podrške. 

Dugotrajni postupci, česta traženja dopuna dokumentacije i neujednačena primjena zakonskih 
kriterija dovode do toga da se prava iz socijalne zaštite ne ostvaruju pravovremeno, čime se 
dovodi u pitanje njihova svrha i djelotvornost. Za korisnike koji se nalaze u stanju socijalne 
potrebe, svako kašnjenje u odlučivanju može imati ozbiljne posljedice po osnovnu egzistenciju, 
uključujući nemogućnost podmirenja osnovnih životnih troškova, pristupa zdravstvenoj zaštiti ili 
adekvatnog stanovanja. 

Posebno su pogođene raseljene osobe, povratnici, starije osobe, osobe sa invaliditetom i 
porodice bez stabilnih prihoda, koje se često suočavaju sa kombinacijom socioekonomskih 
prepreka i administrativnih zahtjeva koje nisu u stanju samostalno ispuniti. Umjesto da sistem 
socijalne zaštite djeluje kao mehanizam podrške i osnaživanja, institucionalna praksa ga u 
mnogim slučajevima pretvara u dodatni izvor pravne i socijalne nesigurnosti. 

Ovakvi obrasci postupanja ukazuju na potrebu za pojednostavljivanjem procedura, jačanjem 
uloge centara za socijalni rad kao proaktivnih aktera zaštite prava, te uvođenjem pristupa 
zasnovanog na ljudskim pravima, u kojem se korisnici ne posmatraju isključivo kao 
administrativni predmeti, već kao nosioci prava čije dostojanstvo i osnovne životne potrebe 
moraju biti u središtu institucionalnog djelovanja. 

6. Zdravstvena zaštita i teritorijalna nejednakost 
pristupa 

6.1 Decentralizacija sistema i nejednaki standardi 

Zdravstveni sistem u Bosni i Hercegovini karakteriše izrazita decentralizacija, pri čemu su 
nadležnosti u oblasti zdravstvene zaštite raspoređene između entiteta, kantona i Brčko Distrikta, 
bez jedinstvenog državnog okvira koji bi osigurao minimalne i ujednačene standarde zdravstvene 
zaštite za sve građane. Ovakva institucionalna struktura rezultirala je značajnim razlikama u 
dostupnosti zdravstvenih usluga, obimu prava iz obaveznog zdravstvenog osiguranja i 
finansijskom opterećenju korisnika, u zavisnosti od mjesta prebivališta. 

Neujednačeni propisi i različiti modeli finansiranja zdravstvenih fondova dovode do toga da 
osigurana lica u pojedinim kantonima ili entitetima ostvaruju širi obim prava i brži pristup 
zdravstvenim uslugama, dok se u drugim dijelovima zemlje suočavaju sa ograničenjima, 
dodatnim participacijama i dugim listama čekanja. Takva situacija dovodi u pitanje načelo 
jednakosti u ostvarivanju prava na zdravstvenu zaštitu i stvara strukturalne nejednakosti unutar 
formalno jedinstvenog sistema zdravstvenog osiguranja. 

U praksi, decentralizacija sistema dodatno otežava kontinuitet zdravstvene zaštite za osobe koje 
mijenjaju mjesto prebivališta, uključujući raseljene osobe i povratnike, koji često gube status 
osiguranika ili se suočavaju sa prekidima u ostvarivanju prava. Izostanak efikasne koordinacije 
između zdravstvenih fondova i nadležnih institucija dovodi do administrativnih praznina u kojima 
korisnici ostaju bez stvarnog pristupa zdravstvenim uslugama, uprkos formalnom postojanju 
prava. 

6.2 Posebni izazovi za ranjive grupe 

Posebni izazovi u ostvarivanju prava na zdravstvenu zaštitu naročito pogađaju ranjive i 
marginalizovane grupe, uključujući povratnike, raseljene osobe, Rome i osobe s invaliditetom. 
Ove kategorije stanovništva se, pored opštih sistemskih slabosti zdravstvenog sistema, suočavaju 
sa dodatnim administrativnim, finansijskim i institucionalnim barijerama koje značajno 
ograničavaju njihov pristup zdravstvenim uslugama. 

Problemi refundacije troškova liječenja predstavljaju jednu od čestih prepreka, posebno u 
situacijama kada su korisnici primorani da zdravstvene usluge ostvaruju izvan mjesta prebivališta 
ili u drugoj administrativnoj jedinici. Dugotrajni i složeni postupci refundacije, kao i neujednačena 
praksa zdravstvenih fondova, često dovode do toga da troškovi liječenja padaju na teret 
korisnika, što za socijalno ugrožene osobe predstavlja ozbiljan finansijski teret. 

Gubitak ili nepostojanje zdravstvenog osiguranja dodatno pogađa raseljene osobe i povratnike, 
koji se često nalaze u pravnoj praznini između različitih sistema osiguranja. U takvim slučajevima, 
ostvarivanje prava na zdravstvenu zaštitu zavisi od ad hoc rješenja, diskrecione procjene 
službenika ili privremenih mjera, što dovodi do pravne nesigurnosti i neujednačene zaštite. 

Osobe s invaliditetom suočavaju se sa dodatnim izazovima u vidu ograničenog pristupa 
specijalističkim pregledima, rehabilitaciji i pomagalima, kao i dugog čekanja na dijagnostičke 
procedure. Slični problemi pogađaju i romsku populaciju, koja se često suočava sa kombinacijom 
siromaštva, nedostatka zdravstvenog osiguranja i institucionalne diskriminacije. 

Dugotrajno čekanje na dijagnostiku i specijalističke preglede, naročito u javnim zdravstvenim 
ustanovama, ima ozbiljne posljedice po zdravlje korisnika i kvalitet života, te dodatno produbljuje 
postojeće zdravstvene nejednakosti. U tom kontekstu, zdravstveni sistem u Bosni i Hercegovini 
ne uspijeva u potpunosti da odgovori na potrebe najranjivijih grupa, čime se pravo na 
zdravstvenu zaštitu u praksi svodi na formalnu garanciju, bez stvarne dostupnosti i djelotvornosti. 

6.3 Zdravstvena zaštita i pristup pravdi 

U praksi, ključni izazov u ostvarivanju prava na zdravstvenu zaštitu u Bosni i Hercegovini ne 
proizlazi iz izostanka normativnih garancija, već iz ograničenog pristupa djelotvornim pravnim 
lijekovima u slučajevima povrede prava. Odluke zdravstvenih fondova i nadležnih institucija često 
se donose bez jasnog i potpunog obrazloženja, uz neujednačenu primjenu propisa, što korisnike 
dovodi u stanje pravne nesigurnosti i otežava korištenje dostupnih mehanizama pravne zaštite. 

Upravni i sudski postupci u oblasti zdravstvene zaštite dodatno su opterećeni dugotrajnošću i 
nedovoljnom izvršnošću donesenih odluka. Čak i u slučajevima kada sudovi utvrde povredu 
prava, izostanak pravovremenog izvršenja presuda dovodi do toga da sudska zaštita ne rezultira 

stvarnim i blagovremenim ostvarivanjem zdravstvenih prava, čime se dovodi u pitanje njena 
svrha i djelotvornost. 

Dostupnost besplatne pravne pomoći predstavlja ključni preduslov za ostvarivanje pristupa 
pravdi u oblasti zdravstvene zaštite, naročito za marginalizovane grupe. Međutim, neujednačena 
zakonska rješenja i ograničeni kapaciteti sistema besplatne pravne pomoći u Bosni i Hercegovini 
i dalje predstavljaju značajnu prepreku efektivnoj zaštiti prava. Bez jačanja ovih mehanizama, 
pravo na zdravstvenu zaštitu za mnoge korisnike ostaje formalno priznato, ali u praksi teško 
ostvarivo. 

7. Statusna prava civilnih žrtava rata i žrtava ratne 
torture 

7.1 Neujednačen zakonski okvir i dokazni standardi 

Statusna prava civilnih žrtava rata i žrtava ratne torture u Bosni i Hercegovini uređena su 
prvenstveno entitetskim i kantonalnim propisima, bez jedinstvenog zakona na državnom nivou, 
što u praksi proizvodi različite standarde priznanja statusa i ostvarivanja prava u zavisnosti od 
mjesta prebivališta.  

Posljedica takvog normativnog pluralizma jeste da se isti životni i činjenični obrasci različito 
vrednuju, a pristup pravima poput porodične, civilne invalidnine, novčanih primanja i drugih 
mjera zaštite nerijetko postaje uslovljen lokalnom praksom i fiskalnim kapacitetom nadležnog 
nivoa vlasti.  

U upravnim postupcima se uočava široko korištenje diskrecionih ovlaštenja pri ocjeni dokaza, što 
rezultira odbijanjem zahtjeva i višegodišnjim vođenjem postupaka radi zaštite prava.  

Posebno osjetljiv segment predstavlja priznavanje statusa posebnih kategorija civilnih žrtava 
rata, uključujući pitanja dokazivanja preživljenog seksualnog nasilja, gdje se u praksi pojavljuje 
problem neuvažavanja relevantnih uvjerenja i potvrda, što dodatno otežava pristup pravima i 
produžava postupke.  

U domenu zaštite žrtava ratne torture, iako postoje materijalne odredbe koje predviđaju 
određena prava, u praksi se bilježe ozbiljni raskoraci između formalnog priznanja statusa i 
stvarnog priznavanja pratećih prava, naročito socijalne zaštite i zdravstvenog osiguranja. 
Nadležni prvostepeni organi, uključujući odjeljenja za boračko invalidsku zaštitu pri opštinama i 
gradovima, nerijetko odbijaju priznati ova prava iako su propisana zakonom, čime se status žrtve 
svodi na deklarativnu kategoriju bez punog pravnog efekta.  

Dodatno, primjena dokaznih pravila pokazuje sistemske manjkavosti: u postupcima odlučivanja 
ne primjenjuju se dosljedno sva dokazna sredstva predviđena relevantnim propisima, što 
posebno pogađa povratnike u Republiku Srpsku.  

Tome doprinosi i činjenica da određena udruženja logoraša čiji su članovi povratnici nemaju 
status udruženja od javnog interesa u smislu relevantnih odredbi, dok istovremeno postojeće 
evidencije nadležnih institucija i organizacija nisu potpune, što dodatno sužava dokazni prostor i 
povećava vjerovatnoću negativnih odluka.  

U ovakav okvir se uklapa i postojanje zakonskih rokova za podnošenje zahtjeva za sticanje statusa, 
što dodatno pojačava rizik trajnog isključenja onih koji su, iz objektivnih razloga, kasnije pristupili 
ostvarivanju zaštite.  

7.2 Sekundarna viktimizacija kroz institucionalne postupke 

Institucionalni tretman civilnih žrtava rata i žrtava ratne torture nerijetko poprima obilježja 
sekundarne viktimizacije, prvenstveno kroz dugotrajne postupke, ponavljanje procesnih radnji i 
izostanak suštinskog postupanja po uputama nadređenih organa i sudova. Postupci priznavanja 
statusa, naročito u oblasti ratne torture, u praksi traju godinama, a česti su slučajevi višestrukog 
izjavljivanja žalbi, uvažavanja žalbe od strane drugostepenog organa i vraćanja predmeta na 
ponovni postupak, nakon čega prvostepeni organ ponovo donosi negativno rješenje bez 
suštinskog otklanjanja ranije utvrđenih nedostataka.  

Ovakav “začarani krug” postupanja proizvodi produženu pravnu nesigurnost i trajno procesno 
iscrpljivanje stranaka, pri čemu se teret dokazivanja i iniciranja pravne zaštite kontinuirano vraća 
na žrtve.  

Kada se ovaj obrazac spoji sa restriktivnim dokaznim standardima i nepotpunim evidencijama, 
rezultat je sistem koji, umjesto da osigura efektivnu reparaciju i pristup pravima, često 
reprodukuje institucionalnu sumnju, odlaganje i formalizam, uz direktne negativne posljedice po 
dostojanstvo, psihološku stabilnost i povjerenje žrtava u institucije. 

8. Rodno zasnovano nasilje i sekundarna 
viktimizacija 

8.1 Formalni okvir i jaz u primjeni 

Bosna i Hercegovina raspolaže relativno razvijenim normativnim okvirom za zaštitu žena žrtava 
nasilja, uključujući krivičnopravne, porodičnopravne i zaštitne mjere predviđene posebnim 
zakonima o zaštiti od nasilja u porodici. Međutim, uprkos formalnom postojanju zakonskih 
mehanizama, institucionalna praksa u velikom broju slučajeva ne osigurava adekvatnu, 
pravovremenu i koordinisanu zaštitu žrtava. Izražen jaz između zakonskih garancija i njihove 
primjene na terenu ostaje jedno od ključnih obilježja sistema zaštite. 

U praksi se uočava neujednačeno postupanje nadležnih institucija, uključujući policiju, centre za 
socijalni rad, tužilaštva i sudove, pri čemu mjere zaštite često nisu izrečene blagovremeno ili se 
ne provode dosljedno. Nedostatak hitnosti u postupanju, formalistički pristup procjeni rizika i 
slaba međuinstitucionalna koordinacija značajno umanjuju preventivni efekat zakonom 
propisanih mjera. Kao posljedica toga, žrtve se nerijetko nalaze u situaciji produžene izloženosti 
nasilju, uprkos formalno pokrenutim postupcima zaštite. 

Dodatni problem predstavlja nedovoljna senzibilizacija i specijalizacija pojedinih institucionalnih 
aktera za rad sa žrtvama rodno zasnovanog nasilja. Ovakva praksa može rezultirati relativizacijom 
nasilja, prebacivanjem odgovornosti na žrtvu ili neadekvatnim vrednovanjem dokaza, što dalje 
produbljuje nepovjerenje u institucije i obeshrabruje žrtve da potraže zaštitu. 

8.2 Ekonomska zavisnost i pristup pravdi 

Ekonomska zavisnost predstavlja jedan od ključnih faktora koji ograničavaju mogućnost žena 
žrtava nasilja da ostvare djelotvornu i sigurnu pravnu zaštitu. Nedostatak stabilnih prihoda, 
imovine ili stambenog zbrinjavanja često dovodi do situacije u kojoj žrtve ostaju ekonomski 
vezane za počinioca nasilja, što direktno utiče na njihovu spremnost da pokrenu ili nastave pravne 
postupke. 

Dugotrajni sudski i upravni postupci dodatno otežavaju položaj žrtava, jer produžavaju period 
neizvjesnosti i izloženosti socioekonomskom pritisku. U takvim okolnostima, formalna 
dostupnost pravnih lijekova ne znači i njihovu stvarnu upotrebljivost, posebno kada postupci 
zahtijevaju višestruka pojavljivanja pred institucijama, dodatne troškove ili dugotrajno čekanje 
na odluke. 

Ograničen pristup besplatnoj pravnoj pomoći dodatno produbljuje ovaj problem. Neujednačeni 
kriteriji za ostvarivanje prava na besplatnu pravnu pomoć, nedovoljni kapaciteti sistema i 
teritorijalna neravnomjernost u dostupnosti usluga rezultiraju time da značajan broj žena ostaje 
bez adekvatne pravne podrške u ključnim fazama postupka. Bez pravovremene i kontinuirane 
pravne pomoći, žrtve nasilja su izložene riziku od povlačenja iz postupaka, prihvatanja 
nepovoljnih rješenja ili ponovne viktimizacije. 

U tom kontekstu, osiguravanje djelotvornog pristupa pravdi za žene žrtve nasilja zahtijeva 
integrisan pristup koji povezuje pravnu zaštitu sa ekonomskim osnaživanjem, dostupnošću 
socijalnih mjera i snažnijom institucionalnom podrškom. Bez takvog pristupa, zakonske garancije 
zaštite ostaju formalne, a mogućnost stvarnog izlaska iz nasilja ograničena. 

9. Pristup obrazovanju – segregacija i inkluzija 

9.1 Segregacija i neizvršavanje sudskih presuda 

Segregacija u obrazovnom sistemu u Bosni i Hercegovini, uključujući praksu poznatu kao dvije 
škole pod jednim krovom, predstavlja jedan od najdugotrajnijih i najvidljivijih oblika 
institucionalne diskriminacije. Ova praksa, iako višestruko problematizovana u domaćoj i 
međunarodnoj pravnoj praksi, opstaje uprkos jasnim sudskim presudama kojima je utvrđena 
njena diskriminatorna priroda. Neizvršavanje sudskih odluka u ovoj oblasti ukazuje na duboki jaz 
između normativnih obaveza i stvarne političke i institucionalne volje da se osigura jednako pravo 
na obrazovanje. 

Produženo ignorisanje sudskih presuda i preporuka nadležnih institucija doprinosi normalizaciji 
segregacije kao prihvatljive prakse, čime se obrazovni sistem pretvara u mehanizam reprodukcije 
etničkih i društvenih podjela. Takav pristup ima dugoročne negativne posljedice, jer djeci 
uskraćuje mogućnost obrazovanja u inkluzivnom okruženju, ograničava međusobno 
razumijevanje i jača obrasce društvene fragmentacije. U kontekstu pristupa pravdi, neizvršavanje 
sudskih presuda u oblasti obrazovanja dodatno podriva povjerenje građana u institucije i šalje 
poruku o selektivnoj primjeni prava. 

9.2 Inkluzija djece iz ranjivih grupa 

Pored problema segregacije, obrazovni sistem u Bosni i Hercegovini suočava se sa ozbiljnim 
izazovima u pogledu inkluzije djece iz ranjivih grupa, posebno djece s invaliditetom i romske 
djece. Iako postoje normativni okviri koji predviđaju inkluzivno obrazovanje, njihova primjena u 
praksi ostaje ograničena i neujednačena. Nedostatak stručnih asistenata u nastavi, neprilagođeni 
nastavni planovi i programi, te nedovoljna podrška nastavnom osoblju značajno umanjuju 
mogućnost djece da ravnopravno učestvuju u obrazovnom procesu. 

Djeca s invaliditetom često se suočavaju sa fizičkim barijerama, nedostatkom individualizirane 
podrške i ograničenim pristupom specijalizovanim uslugama, što direktno utiče na kvalitet 
njihovog obrazovanja i dugoročne obrazovne ishode. Romska djeca, s druge strane, nerijetko su 
izložena kombinaciji siromaštva, jezičkih prepreka i negativnih društvenih stavova, što dovodi do 
ranog napuštanja školovanja i trajne obrazovne isključenosti. 

Izostanak sistemskog i koordinisanog pristupa inkluziji djece iz ranjivih grupa ukazuje na to da se 
obrazovanje u Bosni i Hercegovini i dalje ne posmatra dosljedno kao univerzalno pravo, već kao 
oblast u kojoj se jednakost ostvaruje selektivno. Bez jačanja institucionalnih kapaciteta, dosljedne 
primjene inkluzivnih politika i jasne odgovornosti za neispunjavanje obaveza, obrazovni sistem 
nastavlja da produbljuje postojeće društvene nejednakosti, umjesto da djeluje kao ključni 
mehanizam njihove prevencije. 

10. Pristup tržištu rada i zapošljavanju 

Pristup tržištu rada u Bosni i Hercegovini ostaje jedan od najizazovnijih aspekata socijalne i 
ekonomske inkluzije, posebno za marginalizovane grupe. U zemlji gdje su stopa nezaposlenosti i 
neaktivnosti i dalje visoke, marginalizirane grupe ,  uključujući raseljene osobe, povratnike, Rome, 
osobe s invaliditetom i žene,  suočavaju se sa višestrukim preprekama koje sprečavaju njihovu 
ravnopravnu participaciju u ekonomskom životu. 

10.1 Ratno naslijeđe i neprovedene zakonske odredbe 

Rat i postratni procesi transformacije ekonomije ostavili su dugoročne efekte na strukturu tržišta 
rada. Posljedice denuncirane ekonomske destrukcije, visoka stopa nezaposlenosti i ograničeni 
kapaciteti lokalnih ekonomija dodatno otežavaju reintegraciju raseljenih osoba i povratnika u 
formalnu ekonomiju. Bez aktivnih politika zapošljavanja i integracije, povratnici često ostaju 
zarobljeni u kružnim obrascima siromaštva i neformalnog rada. 

Iako su zakoni poput Zakona o izbjeglicama i raseljenim osobama predvidjeli prava i podršku za 
integraciju i pristup socijalnim pravima, u praksi ti propisi nisu u potpunosti provedeni ni 
usklađeni sa antidiskriminacijskim standardima, što znači da formalna prava ne rezultiraju 
ravnopravnim pristupom tržištu rada.  

10.2 Diskriminacija i institucionalni vakuum 

Diskriminacija na tržištu rada i dalje je široko rasprostranjena, što potvrđuju i izvještaji 
međunarodnih institucija. Romi, na primjer, ostaju među najneposrednije pogođenim grupama 

sa izrazito niskim stopama zaposlenosti, navodi se u više analiza međunarodnih tijela. Prema 
podacima iz civilnog sektora i međunarodnih izvještaja, stopa zaposlenosti Roma u mnogim 
dijelovima Bosne i Hercegovine iznosi manje od 1–3%, što ukazuje na ozbiljnu marginalizaciju na 
tržištu rada i prisustvo institucionalnih prepreka i praksi diskriminacije pri zapošljavanju.  

Diskriminatorne strukture nisu isključivo formalne,  one se ogledaju u netransparentnim 
konkursnim postupcima, praksi privilegovanja određenih grupa kandidata, te implicitnim 
predrasudama u procesu zapošljavanja. Osim etničke diskriminacije, žene, osobe s invaliditetom 
i starije osobe se susreću s višestrukim oblicima marginalizacije, uključujući rodne barijere, 
nedostatak fleksibilnih radnih aranžmana i ograničene programe osposobljavanja. 

Mobing kao oblik povrede prava na radu predstavlja dodatnu, često zanemarenu prepreku 
punom i ravnopravnom učešću radnika u svijetu rada. Iako normativni okvir u Bosni i Hercegovini 
prepoznaje zabranu uznemiravanja i diskriminacije na radu, u praksi je zaštita od mobinga 
ograničena slabom institucionalnom reakcijom, dugotrajnim sudskim postupcima i visokim 
teretom dokazivanja koji se gotovo u potpunosti prebacuje na radnika. Posebno su izloženi 
radnici iz marginalizovanih grupa, žene, stariji radnici i osobe sa nesigurnim radnim statusom, koji 
zbog straha od gubitka zaposlenja ili dodatne viktimizacije rijetko pokreću postupke zaštite. 
Izostanak efikasnih preventivnih mehanizama i djelotvornih sankcija doprinosi normalizaciji 
mobinga u radnom okruženju, čime se narušava dostojanstvo radnika i dodatno podstiče 
socijalna i ekonomska isključenost.  

Institucionalni vakuum dodatno se ogleda u nepostojanju proaktivnih politika integracije 
marginalizovanih grupa na tržištu rada. Nedostatak ciljanih mjera zapošljavanja, slab monitoring 
diskriminacije u privatnom i javnom sektoru, te slaba koordinacija između institucija odgovornog 
za zapošljavanje, socijalnu i ekonomsku politiku ostavljaju ove grupe bez podrške u ključnim 
fazama pristupa tržištu rada.  

Kao rezultat toga, marginalizovane grupe češće su prisiljene raditi u neformalnom sektoru, bez 
prava koja omogućuju ekonomsko i socijalno osiguranje, ili ostaju dugoročno nezaposlene. 
Ovakva situacija ne samo da produbljuje socijalne nejednakosti, već direktno utiče na održiv 
povratak raseljenih osoba i sposobnost društva da prevaziđe postratne ekonomske podjele. 

11. Osobe bez identifikacionih dokumenata i rizik od 
apatridije 

11.1 Pravna praznina i dugotrajni faktički boravak 

Dugotrajni boravak osoba bez regulisanog pravnog statusa predstavlja jedan od najsloženijih i 
najdugotrajnijih problema u oblasti pristupa pravima u Bosni i Hercegovini. Riječ je o osobama 
koje faktički borave na teritoriji BiH decenijama, često još od perioda raspada bivše SFRJ, ali koje 
zbog neusklađenosti propisa, nedostatka važećih identifikacionih dokumenata ili nepostojanja 
dokaza o kontinuitetu boravka nisu u mogućnosti da trajno regulišu svoj status. 

Važeći propisi u oblasti boravka stranaca i sticanja državljanstva ne prepoznaju u dovoljnoj mjeri 
specifičnosti ovih slučajeva, posebno kada je riječ o osobama koje su u trenutku dolaska imale 
državljanstvo bivše SFRJ, ali nisu pravovremeno regulisale status u novonastalim državama. 

Neusklađenost između propisa o strancima, propisa o državljanstvu i evidencija prebivališta 
dovodi do pravne praznine u kojoj nadležne institucije nemaju jasne procedure za postupanje, a 
korisnici ostaju bez djelotvornog pravnog puta ka trajnom rješenju statusa. 

Poseban problem predstavlja nemogućnost dokazivanja neprekidnog boravka u situacijama kada 
službene evidencije ne postoje, nisu vođene ili su izgubljene. U takvim slučajevima, osobe su 
primorane da pribjegavaju sudskim postupcima radi utvrđivanja činjenica od pravnog značaja, pri 
čemu se u praksi bilježi neujednačeno postupanje sudova, uključujući odbijanje nadležnosti ili 
različito tumačenje procesnih propisa. Ovakva nepredvidivost dodatno produžava pravnu 
nesigurnost i obeshrabruje korisnike da istraju u ostvarivanju prava. 

11.2 Sistemske posljedice pravne nevidljivosti 

Pravna nevidljivost osoba bez regulisanog statusa proizvodi niz sistemskih posljedica koje daleko 
prevazilaze pitanje formalnog boravka. Nepriznavanje ili nemogućnost regulisanja statusa 
direktno utiče na pristup osnovnim pravima, uključujući zdravstvenu zaštitu, socijalnu sigurnost, 
radna prava, obrazovanje i pristup pravdi. Ove osobe se u praksi nalaze izvan institucionalnih 
sistema zaštite, bez mogućnosti da ostvare prava koja su formalno garantovana svim osobama 
na teritoriji države. 

Dugotrajna pravna nesigurnost dovodi do višestruke isključenosti, jer se nemogućnost regulisanja 
statusa prenosi i na druge oblasti života, stvarajući zatvoren krug socijalne i ekonomske 
marginalizacije. Posebno su pogođene porodice, uključujući djecu, kod kojih se statusna 
nesigurnost roditelja reflektuje na ograničen pristup obrazovanju, zdravstvenoj zaštiti i drugim 
osnovnim uslugama. 

Ovakav sistemski problem značajno povećava rizik od apatridije, posebno u slučajevima gdje 
osobe nemaju efektivnu vezu ni sa jednom državom ili nisu u mogućnosti dokazati državljanstvo 
bilo koje zemlje. Izostanak preventivnih i korektivnih mehanizama za rješavanje ovih situacija 
dovodi do trajne reprodukcije pravne nevidljivosti, čime se krše međunarodni standardi zaštite 
prava na privatni i porodični život, pravne sigurnosti i zabrane proizvoljnog lišavanja prava. 

U tom kontekstu, rješavanje pitanja dugotrajnog faktičkog boravka i pravne nevidljivosti ne 
predstavlja isključivo pitanje migracione ili statusne politike, već ključno pitanje pristupa pravdi i 
poštivanja osnovnih ljudskih prava, koje zahtijeva sistemski, koordinisan i dugoročno održiv 
odgovor institucija. 

12. Imovinska prava i pravna sigurnost 

Iako se povrat imovine u Bosni i Hercegovini često predstavlja kao formalno okončan proces, 
pitanje imovinskih prava u praksi i dalje ostaje obilježeno pravnom nesigurnošću, neujednačenim 
postupanjem institucija i ograničenom djelotvornošću pravne zaštite. Za značajan broj građana, 
posebno povratnika i raseljenih osoba, ostvarivanje prava na imovinu podrazumijeva dugotrajne 
i složene postupke usklađivanja evidencija, dokazivanja pravnog kontinuiteta i ispravljanja ranijih 
administrativnih propusta. 

U Federaciji Bosne i Hercegovine, paralelno postojanje zemljišnih knjiga i katastra predstavlja 
trajni izvor proceduralnih i praktičnih poteškoća. Postupci upisa prava, izlaganja podataka i 
harmonizacije evidencija često zahtijevaju dodatne sudske ili upravne postupke, naročito u 
slučajevima gdje su evidencije neažurne, nepotpune ili međusobno neusaglašene. Takva praksa 
produžava trajanje postupaka i povećava troškove za stranke, pri čemu institucionalna 
odgovornost za rješavanje neslaganja ostaje nedovoljno jasno definisana. 

U Republici Srpskoj, prelazak na jedinstveni katastar nepokretnosti imao je za cilj unapređenje 
pravne sigurnosti, ali je u određenim slučajevima doveo do novih sporova i pravne neizvjesnosti. 
Postupci osnivanja i ažuriranja katastra, uključujući izlaganje podataka i upis prava, ponekad 
rezultiraju promjenama postojećeg pravnog stanja bez prethodnog sudskog utvrđivanja prava ili 
bez adekvatnog obrazloženja. Ovakva praksa otvara pitanje zakonitosti postupanja i dostupnosti 
djelotvornih pravnih lijekova za pogođene stranke.Primjeri nezakonitog ili nepravilnog 
postupanja u katastarskim postupcima dodatno ukazuju na sistemski problem. Takvi postupci ne 
samo da narušavaju pravo na imovinu, već i potkopavaju osnovna načela pravne sigurnosti i 
povjerenja građana u institucije. 

Pitanje naknade štete za uništenu imovinu ostaje prisutno kao neriješen segment, ali je u praksi 
usko povezano sa prethodnim rješavanjem imovinsko-pravnog statusa i urednim vođenjem 
evidencija. Bez zakonitih, transparentnih i predvidivih postupaka u oblasti upisa i zaštite 
imovinskih prava, mogućnost ostvarivanja bilo kojeg oblika reparacije ostaje ograničena. U tom 
smislu, unapređenje zaštite imovinskih prava zahtijeva prvenstveno jačanje zakonitosti 
postupanja, dosljednu primjenu procesnih garancija i jasno definisanu institucionalnu 
odgovornost za povrede prava. 

13. Zaključna razmatranja 

Analiza normativnog, institucionalnog i praktičnog okvira ostvarivanja prava u Bosni i Hercegovini 
pokazuje da se ključni problemi ne ogledaju prvenstveno u nedostatku zakona, već u načinu 
njihove primjene, fragmentaciji nadležnosti i ograničenoj dostupnosti djelotvornih pravnih 
lijekova. Kroz različite oblasti, od socijalne i zdravstvene zaštite, preko obrazovanja i 
zapošljavanja, do statusnih i imovinskih prava, uočava se ponavljajući obrazac u kojem formalne 
garancije prava ne rezultiraju njihovim stvarnim ostvarivanjem u praksi. 

Pristup pravdi se u tom kontekstu pojavljuje kao horizontalni problem koji povezuje sve 
analizirane oblasti. Dugotrajni postupci, neujednačena administrativna praksa, neizvršavanje 
sudskih odluka i ograničen pristup besplatnoj pravnoj pomoći dovode do kumulativnih efekata 
pravne i socijalne isključenosti, posebno za marginalizovane i ranjive grupe. Ovi efekti se ne 
manifestuju izolovano, već se međusobno pojačavaju, proizvodeći trajnu pravnu nesigurnost, 
ekonomske poteškoće i gubitak povjerenja u institucije. 

Posebno zabrinjava činjenica da institucionalne slabosti često dovode do sekundarne 
viktimizacije korisnika, bilo kroz ponavljanje postupaka, formalističko odlučivanje ili izostanak 
odgovornosti za nezakonito postupanje. Takva praksa podriva osnovne principe vladavine prava 
i dovodi u pitanje svrhu sudske i administrativne zaštite. Bez sistemskih intervencija koje će 
osigurati dosljednu primjenu prava i efektivnu institucionalnu odgovornost, postojeće 
nejednakosti će se nastaviti reprodukovati. 

14. Preporuke 

14.1 Jačanje pristupa pravdi i pravne zaštite 

 Osigurati djelotvorno i pravovremeno izvršenje sudskih odluka i preporuka nezavisnih 
institucija, uz jasno definisane mehanizme odgovornosti za nepostupanje. 

 Unaprijediti upravne i sudske postupke kroz smanjenje formalizma, skraćivanje rokova i 
dosljednu primjenu procesnih garancija. 

 Proširiti dostupnost besplatne pravne pomoći, uključujući harmonizaciju kriterija i jačanje 
kapaciteta pružalaca pravne pomoći, posebno za ranjive grupe. 

14.2 Usklađivanje i koordinacija javnih politika 

 Raditi na smanjenju normativne fragmentacije kroz uspostavljanje minimalnih zajedničkih 
standarda u oblastima socijalne i zdravstvene zaštite, obrazovanja i zapošljavanja. 

 Unaprijediti međuinstitucionalnu koordinaciju između različitih nivoa vlasti, uz jasne linije 
odgovornosti i obavezu razmjene informacija. 

 Osigurati da politike koje se odnose na povratak, inkluziju i zapošljavanje budu integrisane 
i međusobno usklađene. 

14.3 Zaštita ranjivih i marginalizovanih grupa 

 Razviti ciljane mjere za unapređenje položaja djece iz ranjivih grupa, žena žrtava nasilja, 
civilnih žrtava rata, osoba s invaliditetom i osoba bez regulisanog statusa. 

 Ojačati preventivne mehanizme protiv diskriminacije, uključujući efikasnije postupanje u 
slučajevima segregacije, mobinga i institucionalne diskriminacije. 

 Uvesti pristup zasnovan na ljudskim pravima u rad institucija koje direktno rade sa 
korisnicima, uz kontinuiranu obuku i senzibilizaciju službenika. 

14.4 Unapređenje pravne sigurnosti i institucionalne odgovornosti 

 Osigurati zakonito, transparentno i predvidivo postupanje u oblastima imovinskih i 
statusnih prava, uključujući katastarske i zemljišnoknjižne postupke. 

 Jačati mehanizme nadzora nad radom upravnih organa, uz dostupne i efikasne pravne 
lijekove protiv nezakonitog postupanja. 

 Razviti jasne procedure za rješavanje dugotrajnih i kompleksnih slučajeva koji uključuju 
višestruku pravnu i socijalnu isključenost. 

14. Executive Summary 

This policy brief analyses systemic barriers to the effective enjoyment of rights in Bosnia and 

Herzegovina, with a particular focus on access to justice as a cross-cutting prerequisite for the 

realization of social, economic, and civil rights. Although Bosnia and Herzegovina has a 

formally robust legal framework for the protection of human rights, the analysis demonstrates 

that rights often remain inaccessible in practice due to fragmented governance structures, 

inconsistent implementation of laws, and limited availability of effective legal remedies. 

Across key policy areas, including social protection, healthcare, education, employment, status 

and documentation, and property rights, the study identifies a recurring pattern in which formal 

guarantees do not translate into timely, equal, and effective protection. Administrative 

formalism, prolonged procedures, inconsistent institutional practice, and non-enforcement of 

court decisions contribute to cumulative legal and social exclusion, particularly affecting 

marginalized and vulnerable groups. 

The decentralised institutional architecture of Bosnia and Herzegovina remains a structural 

challenge. Divergent regulations and fiscal capacities across entities, cantons, and local levels 

result in unequal standards of protection and access to services. This fragmentation 

disproportionately impacts displaced persons, returnees, Roma communities, persons with 

disabilities, women victims of violence, and individuals without regulated legal status, 

reinforcing territorial and social inequalities. 

Access to justice emerges as a central systemic issue. Lengthy administrative and judicial 

proceedings, weak enforcement mechanisms, and uneven access to free legal aid significantly 

limit the ability of individuals to challenge unlawful decisions or institutional inaction. In many 

cases, repeated negative decisions despite court rulings and procedural irregularities amount to 

secondary victimisation and erode trust in public institutions. 

Persistent shortcomings are also evident in areas of long-term structural concern. Segregation in 

education, particularly through practices such as “two schools under one roof,” continues despite 

binding court judgments. Labour market access remains constrained by discrimination, lack of 

transparency in recruitment procedures, and insufficient enforcement of labour protections, 

including in cases of workplace harassment. Property rights remain legally fragile due to 

unresolved inconsistencies between land registries and cadastral records, unlawful administrative 

practices, and the absence of effective remedies for affected individuals. 

The brief concludes that addressing these challenges requires more than legislative reform. 

Sustainable progress depends on strengthening institutional accountability, ensuring effective 

enforcement of judicial decisions, expanding access to free legal aid, and improving coordination 

between different levels of government. A rights-based, user-centred approach to public 

administration is essential to ensure that legal guarantees result in tangible protection and 

meaningful access to justice for all. 

